
España foi incorporando con reticencias o novo estilo barroco, pois a súa arquitectura  apegábase ás formas anteriores, polo gran peso exercido polo Escorial que mantivo a súa influencia durante a primeira metade do século XVII. Hai que esperar á segunda metade do século para que se desenvolva un estilo moi ornamental que acabará por derivar nun barroco movido, o rococó, no seguinte século, con dous centros importantes: Madrid e Salamanca. A realización urbanística máis importante foi a Praza Maior, un novo concepto de espazo urbano .
Pero é en Galicia, e especialmente en Compostela, onde encontramos as mellores mostras da arquitectura barroca. O auxe construtivo radica nas boas condicións económicas do momento: expansión agrícola, aumento de poboación, aumento das rendas percibidas pola fidalguía e o clero. Isto. Arquitectos e escultores engalanan a cidade, arcebispo e cabido catedralicio, coinciden en promover o engrandecemento da catedral, nun momento de decadencia das peregrinacións.
Así, Xosé Peña de Toro levou a cabo o peche da cabeceira na Praza da Quintana cunha fachada na que deseñou a Porta Santa e a Porta Real, levantou o ciborio e erixiu a Torre das Campás. Despois das obras de Andrade, será Casas Novoa quen realice a obra cume catedralicia: a fachada do Obradoiro.
Son trazos deste Barroco galego: o emprego do granito; as fachadas-telón superpostas a modo de pantallas visuais; a procura de efectos teatrais a través da luz con xogos de vans e masas, entrantes e saíntes; ornamentación de tipo estrutural por medio de grandes volutas, esaxerados entabaoamentos, frontóns curvos e partidos; a suma de acios e froitos, grilandas, escudos e, na última fase, recortes de pedra con formas xeométricas (Barroco de placas).
A Torre do Reloxo ou Berenguela
Situada no lado sur da catedral entre a fachada de Praterías e a Praza da Quintana, foi un encargo do Cabido da catedral. É coñecida popularmente A Berenguela (o mesmo que a campá que acolle), xa que a torre primitiva (gótica do século XIV) sobre a que se levanta foi construída polo arcebispo de orixe francés Berenguel de Landoria. 
Domingo de Andrade, xa mestre maior, foi o encargado de rematar a torre sobre a preexistente (gótica). Foi realizada (72 metros) en granito no derradeiro terzo do século XVII (1667-80), correspondendo polo tanto ó período ornamental do barroco tras unha primeira fase clasicista. Andrade é o primeiro autor que emprega unha linguaxe plenamente barroca incrementando a ornamentación, como demostra esta obra ou a famosa escaleira de triplo arranque do Convento de Santo Domingo de Bonaval.
ANÁLISE:
No corpo inferior existente abriu un vano cara á Praterías e unha gran balconada cara á Quintana, a fin de reducir a sensación de masa, e engadiu unhas bandas verticais simulando contrafortes que chegan ata o entaboamento que engadiu para iniciar o seguinte corpo. Encima, tres corpos superpostos que se alixeiran e estreitan a medida que ascende.
Sobre a cornixa levanta o primeiro corpo: unha estrutura cúbica con templetes circulares cupulados (con historiados pináculos) nos ángulos e rodeada dunha balaustrada, como fixera Peña de Toro no peche da cabeceira. Nos templetes abre vanos rectangulares entre pilastras, e no corpo central un gran vano de arco de medio punto entre dobres pilastras de orde composta. En cada unha das caras deste corpo  superpostas á balaustrada hai enormes esferas de reloxo, caladas.  
Por riba do entaboamento discorre unha nova cornixa voada e quebrada sobre a que se alza o segundo corpo, agora octogonal con máis vanos tamén de medio punto entre pilastras, e novamente con catro templetes nos ángulos similares ós inferiores e unha balaustrada.
O terceiro e último corpo volve a estar rodeado dunha balaustrada agora octogonal. Componse dun tambor sobre o que apoia un gran toro que constitúe a base da cúpula lixeiramente cebolada. No alto unha lanterna circular (con pilastras) co seu correspondente cupulín e un pináculo rematado en bola e cruz.
Se orixinal resulta a organización dos corpos, máis o é a decoración que se superpón por todas partes: sartas de froitas (turxentes e carnosas) como símbolo de recompensa aos vencedores, eses, volutas, máscaras de aspecto horrible, trofeos militares e épicos (a Igrexa triunfante) e motivos xacobeos (cunchas, estrelas, cruces)
En conxunto recorda unha arquitectura efémera, un xogo de artificio, que amosa unha forza ascensional conectada có espírito gótico pero a decoración que a recobre, a claridade de volumes e o dinamismo que a anima responden á fábrica barroca e fan dela un modelo de rotundo éxito que ha servir de inspiración para moitos outros campanarios galegos e de fora de Galicia (Poio (Pontevedra), Bastabales, Rianxo, A Coruña, etc.).

